
Հիմք ընդունելով <<Իրավական ակտերի մասին>> Հայաստանի Հանրապետության օրենքի 70-րդ հոդվածի 1-ին մասը և <<Հայաստանի Հանրապետության հողային օրենսգրքի>> 48-րդ հոդվածը, ի կատարումն Հայաստանի Հանրապետության կառավարության 2012 թվականի հունվարի 12-ի <<Հայաստանի Հանրապետության կառավարության 2012 թվականի գործունեության միջոցառումների ծրագիրը և գերակա խնդիրները հաստատելու մասին>> N 77-Ն որոշմամբ հաստատված N 1 հավելվածի 112-րդ կետի, Հայաստանի Հանրապետության կառավարությունը ո ր ո շ ու մ  է.

1. Հայաստանի Հանրապետության կառավարության 2001 թվականի փետրվարի 22-ի <<Հայաստանի Հանրապետության պետական կառավարչական հիմնարկների տիրապետմանը, տնօրինմանն ու օգտագործմանը հանձնված (ամրացված) գույքի (տարածքի) վարձակալության կարգը հաստատելու մասին>> N 125 որոշման մեջ կատարել հետևյալ փոփոխությունները և լրացումները.

1) որոշման վերնագրից և 1.-ին կետից հանել <<(տարածքի)>> բառը, 

2) ուժը կորցրած ճանաչել որոշման 2.1. կետի ա) ենթակետը, 

3) որոշման 2.2. կետը շարադրել հետևյալ խմբագրությամբ. <<2.2. Պետական ոչ առևտրային կազմակերպություններին Հայաստանի Հանրապետության օրենսդրությամբ վերապահված անհատույց օգտագործման իրավունքով ամրացված գույքը (բացառությամբ հանրակրթական դպրոցներում սովորողների սննդի կազմակերպման համար տրամադրվող տարածքների, ինչպես նաև մինչև 3 ամիս ժամկետով տրամադրվող տարածքների) վարձակալությամբ տրամադրվում է աճուրդով, իսկ ժամավճարով՝ մինչև մեկ տարի ժամկետով օգտագործման իրավունքի պայմանագրերին համապատասխան՝ առանց աճուրդի՝ վարձավճարների նվազագույն մեծությունը հաշվարկելով սույն որոշման հավելվածով հաստատված կարգի 2-րդ կետին համապատասխան:  
Սույն կետի պահանջը չի տարածվում այն պետական ոչ առևտրային կազմակերպությունների վրա, որոնց ամրացված գույքի վարձակալության կամ օգտագործման տրամադրման համար օրենքով կամ Հայաստանի Հանրապետության կառավարության որոշմամբ սահմանված է այլ կարգ:>>, 

4) որոշումը լրացնել հետևյալ բովանդակությամբ նոր՝ 2.3. - 2.14. կետերով. 

<<2.3. Սույն որոշման 2.2. կետում նշված վարձակալության տրամադրման աճուրդները կազմակերպում և անցկացնում է Հայաստանի Հանրապետության կառավարությանն առընթեր պետական գույքի կառավարման վարչությունը:

2.4. Սահմանել, որ պետական ոչ առևտրային կազմակերպություններին (այսուհետ՝ կազմակերպություն) անհատույց օգտագործման իրավունքով ամրացված գույքի վարձակալության պայմանագրերը ենթակա են հաշվառման Հայաստանի Հանրապետության կառավարությանն առընթեր պետական գույքի կառավարման վարչության կողմից:

2.5. Պետական ոչ առևտրային կազմակերպության գույքն աճուրդով` մինչև մեկ տարի ժամկետով վարձակալության տրամադրման նպատակով կազմակերպության կառավարումն իրականացնող լիազորված պետական մարմնի ղեկավարը (Երևանի քաղաքապետարանի կազմակերպություններում՝ Երևանի քաղաքապետը), կազմակերպության գործադիր մարմնի ղեկավարի առաջարկությամբ, հայտ է ներկայացնում Հայաստանի Հանրապետության կառավարությանն առընթեր պետական գույքի կառավարման վարչություն՝ որը պետք է ներառի՝

ա. տարածքի՝ մինչև մեկ տարի ժամկետով աճուրդով վարձակալության տրամադրման նպատակահարմարությունը, հիմնավորումը և օգտագործման նպատակը, 

բ. մինչև մեկ տարի ժամկետով աճուրդով վարձակալության տրամադրվող տարածքի նկարագիրը՝ ներառյալ գտնվելու վայրը, մակերեսը, հարկը, վիճակը և ժամկետները:

2.6. Սահմանել, որ հանրակրթական ոլորտում գործունեություն ծավալող պետական ոչ առևտրային կազմակերպության գույքն աճուրդով` մինչև մեկ տարի ժամկետով վարձակալության կարող է տրամադրվել իրավաբանական և ֆիզիկական անձանց՝ կրթական, գիտական, մշակութային, մարզական, բնապահպանական, սոցիալական գործունեություն ծավալելու նպատակով: 

2.7. Հայաստանի Հանրապետության կառավարությանն առընթեր պետական գույքի կառավարման վարչությունը, սույն որոշման 2.5. կետում նշված հայտը ստանալուց հետո 10 աշխատանքային օրյա ժամկետում որոշում է կայացնում այն ընդունելու կամ մերժելու մասին և 3 աշխատանքային օրյա ժամկետում այդ մասին տեղեկացնում է կազմակերպության կառավարումն իրականացնող լիազորված պետական մարմնին (Երևանի քաղաքապետին): Ընդ որում, ներկայացված հայտը կարող է մերժվել, եթե՝

ա. չեն ապահովվել սույն որոշման 2.5. կետով պահանջվող փաստաթղթերը, 

բ. հայտը չի համապատասխանում սույն որոշման 2.6. կետով սահմանված պահանջներին: 

Հայտը մերժելու մասին որոշումը կարող է բողոքարկվել դատական կարգով:  

2.8. Ներկայացված առաջարկը ընդունելու դեպքում Հայաստանի Հանրապետության կառավարությանն առընթեր պետական գույքի կառավարման վարչությունը 10 աշխատանքային օրյա ժամկետում Հայաստանի Հանրապետության օրենսդրությամբ սահմանված կարգով կազմակերպում է գույքի վարձակալության աճուրդը և աճուրդի արդյունքների մասին 3 աշխատանքային օրյա ժամկետում տեղեկացնում է կազմակերպության կառավարումն իրականացնող լիազորված պետական մարմնին (Երևանի քաղաքապետին)՝ ներկայացնելով աճուրդի արդյունքների մասին կազմված արձանագրությունը:

2.9. Կազմակերպության կառավարումն իրականացնող լիազորված պետական մարմնի ղեկավարը (Երևանի քաղաքապետը) աճուրդի արդյունքների մասին կազմված արձանագրության հիման վրա, պետական ոչ առևտրային կազմակերպության գործադիր մարմնի ղեկավարին թույլ է տալիս կնքել գույքի վարձակալության պայմանագիր:

2.10. Կազմակերպության կառավարումն իրականացնող լիազորված պետական մարմնի ղեկավարը (Երևանի քաղաքապետը) սույն որոշմամբ սահմանված կարգով իրականացված աճուրդների արդյունքում կնքված պայմանագրերի, ինչպես նաև գույքի նկատմամբ ծագած իրավունքների պետական գրանցման մասին փաստաթղթերի մեկ օրինակը 10 աշխատանքային օրյա ժամկետում ներկայացնում է Հայաստանի Հանրապետության կառավարությանն առընթեր պետական գույքի կառավարման վարչություն՝ հաշվառում իրականացնելու նպատակով: 

2.11. Պետական ոչ առևտրային կազմակերպության գույքի մինչև մեկ տարի ժամկետով վարձակալության աճուրդը չկայանալու դեպքում կարող է կազմակերպվել նոր աճուրդ՝ սույն որոշմամբ սահմանված կարգով: Կազմակերպության կառավարումն իրականացնող լիազորված պետական մարմնի ղեկավարը (Երևանի քաղաքապետը) կամ կազմակերպության գործադիր մարմնի ղեկավարն  իրավունք ունի ցանկացած ժամանակ հրաժարվել գույքը վարձակալության հանձնելուց՝ այդ մասին մինչև հաջորդ աճուրդի կազմակերպումը գրավոր հայտնելով Հայաստանի Հանրապետության կառավարությանն առընթեր պետական գույքի կառավարման վարչությանը: 

2.12. Սահմանել, որ կազմակերպություններին ամրացված գույքը (այդ թվում՝ շարժական գույքը) կարող է օգտագործման տրամադրվել նաև ժամավճարով՝ մինչև մեկ տարի ժամկետով օգտագործման իրավունքի պայմանագրերին համապատասխան: 

2.13. Կազմակերպությանն ամրացված գույքն օգտագործման իրավունքի պայմանագրերին համապատասխան ժամավճարով տրամադրելու դեպքում կազմակերպության գործադիր մարմնի ղեկավարը տեղեկացնում է Հայաստանի Հանրապետության կառավարությանն առընթեր պետական գույքի կառավարման վարչությանը՝ ներկայացնելով տեղեկատվություն գույքի գտնվելու վայրի, գույքի կազմի և օգտագործման ժամկետի մասին:

2.14. Հայաստանի Հանրապետության կառավարությանն առընթեր պետական գույքի կառավարման վարչության պետին` սույն որոշումն ուժի մեջ մտնելուց հետո մեկամսյա ժամկետում հաստատել՝
ա. Հայաստանի Հանրապետության պետական կառավարչական հիմնարկների տիրապետմանը, տնօրինմանն ու օգտագործմանը հանձնված (ամրացված) գույքի վարձակալության աճուրդի կազմակերպման կանոնակարգը, 

բ. պետական ոչ առևտրային կազմակերպությունների կողմից կնքված՝ անհատույց օգտագործման իրավունքով ամրացված գույքի վարձակալության պայմանագրերի հաշվառման կարգը:>>: 

2. Որոշմամբ հաստատված կարգը շարադրել նոր խմբագրությամբ՝ համաձայն հավելվածի:  

3. Սույն որոշումն ուժի մեջ է մտնում 2012 թվականի սեպտեմբերի 1-ից:

Հավելված

ՀՀ կառավարության 2012 թվականի 

.....................   ..... – ի N ..... - Ն որոշման

Կ Ա Ր Գ
Հայաստանի Հանրապետության պետական կառավարչական հիմնարկների տիրապետմանը, տնօրինմանն ու օգտագործմանը հանձնված (ամրացված) գույքի վարձակալության տրամադրման
1. Սույնով կարգավորվում են Հայաստանի Հանրապետության պետական կառավարչական հիմնարկների տիրապետմանը, տնօրինմանն ու օգտագործմանը հանձնված (ամրացված) գույքի, ինչպես նաև պետական սեփականություն հանդիսացող շենքերի, շինությունների սպասարկման և օգտագործման համար հատկացված պետական սեփականություն հանդիսացող հողամասերի (այսուհետ՝ հողամաս) վարձակալության հարցերը:

2. Սույն կարգի առաջին կետում նշված` վարձակալության տրամադրվող գույքի և հողամասի ամսական վարձավճարների նվազագույն մեծությունները որոշվում են`

1) յուրաքանչյուր միավոր գույքի (բացառությամբ շենքերի, շինությունների) համար` հետևյալ բանաձևով`

Վգ = Ահ/ (Աժ x 12),

որտեղ`

Վգ-ն` յուրաքանչյուր միավոր գույքի (բացառությամբ շենքերի, շինությունների) համար ամսական վարձավճարի նվազագույն չափն է` արտահայտված դրամով,

Ահ-ն` վարձակալության տրամադրվող գույքի հաշվեկշռային (ձեռքբերման) արժեքն է` արտահայտված դրամով, 

Աժ-ն «Շահութահարկի մասին» Հայաստանի Հանրապետության օրենքի 12-րդ հոդվածով` գույքի տվյալ խմբի համար սահմանված ամորտիզացիոն նվազագույն ժամկետն է, իսկ 12-ը՝ ամիսների թիվը.

2) շենքերի, շինությունների համար` հետևյալ բանաձևով`

Վտ = (Ակ x 0,05 x Գկ )/(12 x Գմ),

որտեղ`

Վտ-ն` շենքերի, շինությունների ամսական վարձավճարի նվազագույն չափն է՝ արտահայտված դրամով,

Ակ-ն` շենքերի, շինությունների «Գույքահարկի մասին» Հայաստանի Հանրապետության օրենքով սահմանված կարգով հաշվարկված կադաստրային արժեքն է, իսկ 12-ը՝ ամիսների թիվը,

Գկ-ն` վարձակալության տրամադրվող տարածքում հաղորդակցուղիների (ջուր, սանհանգույց) առկայության գործակիցն է, որը սահմանվում է հետևյալ չափերով`

հաղորդակցուղիների առկայության դեպքում՝ 1.1,

հաղորդակցուղիների բացակայության դեպքում՝ 0.9,

Գմ-ն` շենքերի, շինությունների մաշվածության ուղղիչ գործակիցն է, որը սահմանվում է հետևյալ չափերով`

մինչև 6 տարի շահագործման տևողություն ունեցող շինության համար` 1.0,

7- 9 տարի շահագործման տևողություն ունեցող շինության համար` 0.94,

10-12 տարի շահագործման տևողություն ունեցող շինության համար` 0.91,

13-15 տարի շահագործման տևողություն ունեցող շինության համար` 0.88,

16-18 տարի շահագործման տևողություն ունեցող շինության համար` 0.85,

19-21 տարի շահագործման տևողություն ունեցող շինության համար` 0.82,

22-24 տարի շահագործման տևողություն ունեցող շինության համար` 0.79,

25-27 տարի շահագործման տևողություն ունեցող շինության համար` 0.76,

28-30 տարի շահագործման տևողություն ունեցող շինության համար` 0.73,

31-40 տարի շահագործման տևողություն ունեցող շինության համար` 0.70,

41 տարի և ավելի շահագործման տևողություն ունեցող շինության համար` 0.60

Այն դեպքում, երբ առկա է շենքերի, շինությունների կադաստրային արժեքը, սակայն բացակայում է վարձակալության տրամադրվող տարածքի կադաստրային արժեքը, վարձակալության տրամադրվող տարածքի կադաստրային արժեքը (Ակվ) հաշվարկել հետևյալ բանաձևով`

Ակվ = Ամիջին x Տվ x Գհ ,

որտեղ`

Տվ-ն` վարձակալության տրամադրվող տարածքի մակերեսն է, 

Գհ–ն՝ շենքերի, շինությունների հարկայնության գործակիցն է (որը հաշվարկվում է միայն առանձին գույքային միավոր հանդիսացող, երկու և ավելի հարկեր ունեցող շենք, շինությունների դեպքում), որը սահմանվում է`

առաջին հարկի համար՝ 1.2,

2-րդ և ավելի հարկերի համար` 1.0, 

ձեղնահարկի և տեխնիկական հարկի համար` 0.7, 

կիսանկուղային հարկի համար՝ 0.7,

նկուղային հարկի համար՝ 0.5,

Ամիջին-ը՝ տվյալ շենքի, շինության մեկ քառ. մետրի կադաստրային միջին արժեքն է, որը որոշվում է հետևյալ բանաձևով`

Ամիջին = Ակ /Տը,

որտեղ`

Տը-ն՝ շենքի, շինության ընդհանուր մակերեսն է,

Ակ-ն՝ շենքի, շինության (ընդհանուր) կադաստրային արժեքն է: 

3) ժամավճարով՝ օգտագործման իրավունքի պայմանագրերին համապատասխան տրամադրվող տարածքի համար` հետևյալ բանաձևով`

Վժ = (Վտ /24) x Ժ x Գժ
 որտեղ`

Վժ - ն` ժամավճարով տրամադրվող տարածքի ժամավճարի ամսական նվազագույն չափն է՝ արտահայտված դրամով,

Վտ - ն` տարածքի սույն կետի 2-րդ ենթակետի համաձայն հաշվարկված ամսական վարձավճարի նվազագույն չափն է՝ արտահայտված դրամով,

Ժ- ն` տարածքը ժամավճարով տրամադրելու ժամերն են, 

Գժ - ն` ժամավճարով տրամադրվող տարածքի նկատմամբ կիրառվող գործակիցն է, որը սահմանվում է հետևյալ չափերով`

ժամը 9.00-ից մինչև 18.00-ն` 3,

ժամը 18.00-ից մինչև 21.00-ն` 2,

մնացած ժամերի համար` 1:

4) հողամասի համար` հետևյալ բանաձևով`

Վհ = (Ակհ x Տհ x Գկհ ) / 12,

որտեղ`

Վհ-ն` հողամասի ամսական վարձավճարի նվազագույն չափն է՝ արտահայտված դրամով,

Ակհ-ն` հողի մեկ քառ. մետրի կադաստրային արժեքն է, 

Տհ-ն` վարձակալության տրամադրվող հողամասի մակերեսն է (քառ. մետրով արտահայտված), 

Գկհ-ն` վարձակալության տրամադրվող հողամասի ուղղիչ գործակիցն է, որը սահմանվում է 0.01-ի չափով:  

3. Գույքը վարձակալությամբ է տրամադրվում աճուրդով, իսկ հողամասը՝ մրցույթով: Ընդ որում, հողամասի` մրցույթով վարձակալության տրամադրման ժամանակ մրցույթի պարտադիր պայման է սահմանվում հողամասի վարձակալական վճարի մեծությունը: 

Եթե հողամասին ամրակայված շենքը, շինությունն ունի մեկ վարձակալ, ապա վարձակալը կարող է դիմել նաև հողամասն առանց մրցույթի վարձակալելու համար, որի դեպքում վարձակալական վճարը սահմանվում է սույն կարգին համապատասխան:

Հողամասի վարձակալության իրավունքը կարող է տրամադրվել մրցույթով Հայաստանի Հանրապետության կառավարության որոշմամբ` օպտիմալացման արդյունքում առանձնացվելուց հետո: 

4. Գույքի վարձակալը, վարձակալության պայմանագրի ժամկետը լրանալուց հետո, ունի տվյալ գույքը վարձակալելու նախապատվության իրավունք:

5. Հայաստանի Հանրապետության կառավարությանն առընթեր պետական գույքի կառավարման վարչության կողմից վարձակալության տրամադրվող գույքիև հողամասերի վերաբերյալ հայտարարությունները պարտադիր կարգով տեղադրվում են Հայաստանի Հանրապետության կառավարությանն առընթեր պետական գույքի կառավարման վարչության պաշտոնական կայքում և www.azdarar.am կայքում: 

<<ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2001 ԹՎԱԿԱՆԻ ՓԵՏՐՎԱՐԻ 22-Ի N 125 ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ>> ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԻԾ

	Իրավական ակտի հիմնավորում

	1.
	Անհրաժեշտությունը

	
	        1. <<Հայաստանի Հանրապետության կառավարության 2001 թվականի փետրվարի 22-ի N 125 որոշման մեջ փոփոխություններ և լրացումներ կատարելու մասին>> ՀՀ կառավարության որոշման նախագծի ընդունման անհրաժեշտությունը պայմանավորված է Հայաստանի Հանրապետության կառավարության 2012 թվականի հունվարի 12-ի <<Հայաստանի Հանրապետության կառավարության 2012 թվականի գործունեության միջոցառումների ծրագիրը և գերակա խնդիրները հաստատելու մասին>> N 77–Ն որոշմամբ հաստատված N 1 հավելվածի 112-րդ կետի պահանջներով:

        2. ՀՀ կառավարության 2011 թվականի սեպտեմբերի 8-ի N 1279-Ն որոշմամբ ՀՀ կառավարության 2000 թվականի նոյեմբերի 9-ի N 731 որոշման մեջ կատարվել են լրացումներ, համաձայն որոնց ՀՀ կառավարությանն առընթեր պետական գույքի կառավարման վարչությանը վերապահվել են նաև պետական շենք, շինություններին հատկացված՝ պետական սեփականություն հանդիսացող հողամասերի վարձակալության և անհատույց օգտագործման տրամադրման լիազորությունները: 

	2.
	 Ընթացիկ իրավիճակը և խնդիրները

	
	      Պետական սեփականություն հանդիսացող շենքերի, շինությունների սպասարկման և օգտագործման համար հատկացված պետական սեփականություն հանդիսացող հողամասերի վարձակալությամբ տրամադրման գործառույթները մինչ օրս չէին կանոնակարգվում իրավական ակտով, ուստի և ստեղծվել է իրավիճակ, երբ շենքի, շինության վարձակալը, օգտվելով նաև այն հողամասից, որին ամրակայված է շենքը, չէր վճարում պետական սեփականություն համարվող հողամասի օգտագործման համար: Մինչդեռ, վարձակալությամբ տրամադրելով նաև հողամասերը հնարավոր է ինչպես արժևորել պետական այդ գույքը, այնպես էլ լրացուցիչ մուտքեր ապահովել ՀՀ պետական բյուջեում: 

      <<Պետական ոչ առևտրային կազմակերպությունների>> մասին ՀՀ օրենքով ամրագրված է, որ կազմակերպությունները կարող են իրենց անհատույց օգտագործման իրավունքով ամրացված գույքը մինչև մեկ տարի ժամկետով տրամադրել վարձակալության, սակայն կազմակերպությունների կողմից վարձակալության տրամադրվող գույքի միասնական հաշվառում չի իրականացվում, կանոնակարգված չեն նաև վարձակալության տրամադրման մեխանիզմները, ինչպես նաև սահմանված չէ  համատեղ օգտագործվող գույքի (տարածքի) վարձավճարի չափը: ՀՀ կառավարության որոշման նախագծով նախատեսվում է լուծումներ տալ նաև այս հիմնախնդիրներին:

	3.
	Տվյալ բնագավառում իրականացվող քաղաքականությունը 

	
	          Նախատեսվում է՝ 1) սահմանել պետական սեփականություն հանդիսացող շենքերի, շինությունների սպասարկման և օգտագործման համար հատկացված՝ պետական սեփականություն հանդիսացող հողամասերի (այսուհետ՝ հողամաս) վարձակալությամբ տրամադրման դեպքերը և կարգը: 

         Հողամասերը վարձակալության տրամադրման դեպքում նվազագույն վարձավճարի հաշվարկման հիմքում դրվել են <<Հողի հարկի մասին>> ՀՀ օրենքի հոդված 5-ով սահմանված՝ ոչ գյուղատնտեսական նշանակության հողերի հարկման չափերը (բնակավայրերի ներսում՝ կադաստրային գնահատման արժեքի մեկ տոկոսի չափով, բնակավայրերից դուրս՝ 0.5 տոկոսի չափով): 

         Այս պարագայում իրավական ակտը չի պարունակում կարգավորման ոլորտում քաղաքականության սկզբունքային փոփոխություններ, այն կանոնակարգում է օրենսդրությամբ դեռևս չկարգավորված հարաբերությունները: 
         2) կանոնակարգել շենքերի և հողամասերի վարձակալությամբ տրամադրման գործընթացը՝ սահմանելով վարձակալությամբ տրամադրվող գույքի և հողամասերի միասնական հաշվառման, գործարքների հրապարակայնության ապահովման անհրաժեշտությունը: Նախագծով առաջարկվում է կազմակերպությունների կողմից անհատույց օգտագործման իրավունքով ամրացված գույքի մինչև մեկ տարի ժամկետով  վարձակալության տրամադրումն իրականացնել աճուրդով, սահմանել կազմակերպությունների կողմից վարձակալության տրամադրվող գույքի միասնական հաշվառման կարգ, 

         3) նախատեսվում է սահմանել համատեղ օգտագործվող գույքի համար վարձավճար (ժամավճար), իսկ կողմերի միջև հարաբերությունները կանոնակարգել օգտագործման իրավունքի պայմանագրերին համապատասխան:  

         4) առաջարկվում է նաև վարչության կողմից վարձակալության տրամադրվող գույքի (տարածքների) և հողամասերի վերաբերյալ հայտարարությունները տեղադրել վարչության պաշտոնական կայքում և www.azdarar.am կայքում՝ ապահովելով առավելագույն հրապարակայնություն: Այս իմաստով նույնպես իրավական ակտը չի պարունակում կարգավորման ոլորտում քաղաքականության սկզբունքային փոփոխություններ: 

         Վերը նշվածը հաշվի առնելու, ինչպես նաև վարձավճարների սահմանման մոտեցումներն ամփոփ տեսքով ներկայացնելու նպատակով, վերաշարադրվել է որոշմամբ հաստատվող կարգը:  

	4.
	 Կարգավորման նպատակը և բնույթը 

	
	         Իրավական ակտի նպատակն է՝ տնտեսական շրջանառության մեջ դնել պետական սեփականություն հանդիսացող շենքերի, շինությունների սպասարկման և օգտագործման համար հատկացված պետական սեփականություն հանդիսացող հողամասերը, ՀՀ պետական կառավարչական հիմնարկների տիրապետմանը, տնօրինմանն ու օգտագործմանը հանձնված գույքի (տարածքների) և հողամասերի վարձակալությամբ տրամադրման գործառույթներն իրականացնել միասնական մոտեցմամբ, ապահովել գործընթացի առավելագույն հրապարակայնությունը:

	5.
	 Նախագծի մշակման գործընթացում ներգրավված ինստիտուտները և անձիք

	
	        Նախագիծը մշակվել է ՀՀ կառավարությանն առընթեր պետական գույքի կառավարման վարչության աշխատակազմի կողմից: 

	6.
	 Ակնկալվող արդյունքը 

	
	        Նախագծի ընդունմամբ կկանոնակարգվի պետական շենք, շինություններին հատկացված՝ պետական սեփականություն հանդիսացող հողամասերի վարձակալության տրամադրման գործընթացը, կապահովվեն պետական գույքի վարձակալությամբ տրամադրման միասնական մոտեցումները, կբարձրացվի հրապարակայնությունը: Որպես դրական արդյունք կանխատեսվում է նաև ՀՀ պետական բյուջեում լրացուցիչ մուտքերի ապահովում:

	7.
	 Այլ տեղեկություններ

	
	Չկան:


<<Հայաստանի Հանրապետության կառավարության 2001 թվականի փետրվարի 22-ի N 125 որոշման մեջ փոփոխություններ և լրացումներ կատարելու մասին>> ՀՀ կառավարության որոշման նախագծի ընդունման դեպքում պետական բյուջեում կամ տեղական ինքնակառավարման մարմինների բյուջեներում էական փոփոխություններ տեղի չեն ունենա:

	Նախագծի ընդունման առնչությամբ ընդունվելիք այլ իրավական ակտերի կամ դրանց ընդունման անհրաժեշտության բացակայության մասին տեղեկանք

	1
	Այլ իրավական ակտերում փոփոխությունների և/կամ լրացումների անհրաժեշտությունը

	
	          Նախագծի ընդունման դեպքում այլ իրավական ակտերում փոփոխություններ և/կամ լրացումներ կատարելու անհրաժեշտություն չի առաջանա:

           Նախագիծը ընդունելու դեպքում անհրաժեշտ կլինի մշակել և ՀՀ կառավարությանն առընթեր պետական գույքի կառավարման վարչության պետի հրամանով հաստատել հետևյալ կանոնակարգերը՝
ա. Հայաստանի Հանրապետության պետական կառավարչական հիմնարկների տիրապետմանը, տնօրինմանն ու օգտագործմանը հանձնված (ամրացված) գույքի վարձակալության աճուրդի կազմակերպման կանոնակարգը, 

բ. պետական ոչ առևտրային կազմակերպությունների կողմից կնքված անհատույց օգտագործման իրավունքով ամրացված գույքի վարձակալության պայմանագրերի հաշվառման կարգը: 

	2
	Միջազգային պայմանագրերով ստանձնած պարտավորությունների հետ համապատասխանությունը

	
	Նախագիծը չի հակասում միջազգային պայմանագրերով ստանձնած պարտավորություններին և չի առաջացնում նոր պարտավորություններ:

	3
	Այլ տեղեկություններ (եթե այդպիսիք առկա են)

	
	Չկան:


	Տեղեկանք հասարակության մասնակցության մասին

	1
	Հասարակությանը նախագծի վերաբերյալ իրազեկումը

	
	<<Հայաստանի Հանրապետության կառավարության 2001 թվականի փետրվարի 22-ի N 125 որոշման մեջ փոփոխություններ և լրացումներ կատարելու մասին>> ՀՀ կառավարության որոշման նախագծի բոլոր խմբագրությունները տեղադրվել են ՀՀ կառավարությանն առընթեր պետական գույքի կառավարման վարչության ինտերնետային պաշտոնական կայքում՝ www.spm.am -ում:  

	2
	Հասարակության մասնակցությունը նախագծմանը և/կամ քննարկումներին

	
	Հանրության մասնակցության անհրաժեշտություն չի առաջացել: Նախագծի քննարկումների լրացուցիչ փուլ է իրականացվել Երևանի քաղաքապետարանի հետ:

	3
	Այլ տեղեկություններ (եթե այդպիսիք առկա են)

	
	Չկան: 


Ա Մ Փ Ո Փ Ա Թ Ե Ր Թ
<<Հայաստանի Հանրապետության կառավարության 2001 թվականի փետրվարի  22-ի N 125 որոշման մեջ 

փոփոխություններ և լրացումներ կատարելու մասին>> ՀՀ կառավարության որոշման նախագծի վերաբերյալ Երևանի քաղաքապետից ստացված առարկություններն ու առաջարկությունները հաշվի առնելու վերաբերյալ 

	Առարկության, առաջարկության հեղինակը,

գրության ստացման ամսաթիվը, գրության համարը
	Առարկության, առաջարկության բովանդակությունը
	Եզրակացու-թյուն
	Կատարված փոփոխությունները

	1
	2
	3
	4

	Երևանի քաղաքապետ, 

N 01/7-34136Հ,

12.07.2012թ.
	1. Նախագծի 2.5-րդ կետը <<այն կազմակերպությունում, որտեղ հիմնադրի>> բառերից հետո լրացնել <<և (կամ) լիազորված պետական մարմնի>> բառերով,
	1. Ընդունվել է:
	Նախագծի 2.5 կետը լրամշակվել է:

	
	2. Նախագծի 2.5-րդ կետի ա) ենթակետում <<նպատակահարմարությունը, հիմնավորումը և օգտագործման նպատակը>> բառերը փոխարինել <<անհրաժեշտությունը և (կամ) նպատակահարմարությունը, հիմնավորումը, օգտագործման նպատակը, պայմաններն ու սահմանափակումները>> բառերով,
	2.Չի ընդունվել:
	Չի ընդունվել ելնելով հետևյալ հանգամանքներից. եթե ներկայացվում է հայտ, ապա նշանակում է, որ կա դրա անհրաժեշտությունը: Այս դեպքում <<անհրաժեշտություն>> բառն ավելորդ է: Իսկ օգտագործման պայմանները և սահմանափակումները չպետք է ներկայացնի հայտ տվող կազմակերպության ղեկավարը: Մասնավորապես, պայմանները ներկայացված են որոշման նախագծի 2.6 կետում, իսկ լրացուցիչ սահմանափակումներ կարող են դրվել միայն համապատասխան իրավական ակտով: 

	
	3. Նախագծի 2.6-րդ կետից հանել <<, ինչպես նաև այդ ոլորտների հետ կապված միջոցառումներ իրականացնելու>> բառերը,
	3. Ընդունվել է:
	Նախագծի 2.6 կետը լրամշակվել է:

	
	4. Նախագծի 2.9-րդ կետում <<Երևանի քաղաքապետարանը>> և <<թույլ է տալիս>> բառերը փոխարինել համապատասխանաբար <<Երևանի քաղաքապետը>> և <<թույլտվություն է տալիս>> բառերով:
	4. Ընդունվել է մասամբ:
	2.9 կետում ամրագրվել են <<Երևանի քաղաքապետը>> բառերը: <<Թույլ է տալիս>> բառերը չեն փոխարինվել <<թույլտվություն է տալիս>> բառերով, քանի որ թույլտվություն եզրը կարող է մեկնաբանվել որպես առանձին փաստաթուղթ՝ դրա տրամադրման բոլոր ընթացակարգերով: <<Թույլտվություն>> բառը կարող է խառնաշփոթ առաջացնել <<լիցենզիա>>-ի սահմանման հետ, հաշվի առնելով այն հանգամանքը, որ համաձայն <<Լիցենզավորման մասին>> ՀՀ օրենքի հոդված 3-ի <<լիցենզիա>> եզրը սահմանված է որպես <<պաշտոնական թույլտվություն>>: Բացի այդ, պետական ոչ առևտրային կազմակերպության գույքը պետության անունից վարձակալության տրամադրելու իրավունքն ամրագրված է <<Պետական ոչ առևտրային կազմակերպությունների մասին>> ՀՀ օրենքով (հոդված 5):




















